
TA’LIM SOHASIDAGI YETAKCHI 
YONDASHUVLAR

Rajabova Lola Raxmatullayevna
Qarshi davlat universiteti dotsenti, PhD

ORCID: 0009-0008-1745-0733
Annotatsiya: Mazkur maqolada ta’limga zamonaviy yondashuvlarning mazmun-mohiyati hamda ularning shaxsni har 
tomonlama rivojlantirishdagi ahamiyati tahlil qilingan. Zamonaviy ta’lim yondashuvlari mas’uliyatli fuqarolarni tarbiyalash, 
mustaqil fikrlaydigan va muammolarni tezkor hamda samarali hal qila oladigan shaxslarni shakllantirishga xizmat qiladi. 
Xususan, loyiha asosida o‘qitish, integratsiyalashgan kurslar, o‘yinga asoslangan ta’lim, faoliyatga asoslangan ta’lim va 
boshqa innovatsion yondashuvlar ta’lim oluvchilarning bilim, ko‘nikma va kompetensiyalarini rivojlantirish uchun qulay 
ta’lim muhitini yaratadi. Maqolada ta’lim jarayonida qo‘llanilayotgan yetakchi zamonaviy yondashuvlarning mazmuni, 
afzalliklari va ta’lim sifatini oshirishdagi o‘rni yoritilgan.

Kalit so‘zlar: ta’limga zamonaviy yondashuv, pedagogik mahorat, kompetensiya, muvaffaqiyat, innovatsiya, imkoniyat, 
faoliyat, loyiha asosida o‘qitish, muloqot, qobiliyat.
Abstract: This article analyzes the essence of contemporary approaches to education and their role in promoting holistic 
personal development. Modern educational approaches aim to cultivate responsible citizens who are capable of inde-
pendent thinking and effective problem-solving. In particular, project-based learning, integrated courses, game-based 
learning, activity-based learning, and other innovative instructional approaches create a supportive educational environ-
ment for developing learners’ knowledge, skills, and competencies. The article highlights the content, advantages, and 
educational significance of the leading contemporary approaches and their contribution to improving the quality of the 
teaching and learning process.

Key words: contemporary approaches to education, pedagogical competence, success, innovation, opportunity, activi-
ty-based learning, project-based learning, communication, ability.
Аннотация: В данной статье анализируются сущность современных подходов к образованию и их значение в раз-
витии личности. Современные образовательные подходы направлены на формирование ответственных граждан, 
способных самостоятельно мыслить, а также эффективно и оперативно решать возникающие проблемы. В част-
ности, проектное обучение, интегрированные курсы, игровое обучение, деятельностный подход и другие инно-
вационные технологии создают благоприятную образовательную среду для развития знаний, навыков и компе-
тенций обучающихся. В статье раскрываются содержание, преимущества и роль ведущих современных подходов 
в повышении качества образовательного процесса.

Ключевые слова: современные подходы к образованию, педагогическое мастерство, компетентность, успех, 
инновация, возможности, деятельность, проектное обучение, коммуникация, способности.

KIRISH
Bugungi kunda turli darajadagi ta’lim muassasalari o‘rtasidagi uzviylikni mustahkamlash maqsadida qator 

akademik litsey va texnikumlar oliy ta’lim muassasalari tasarrufiga o‘tkazildi. Ushbu islohotlar ta’lim tizimining 
uzluksizligini ta’minlash, kadrlar tayyorlash sifatini oshirish hamda ta’lim jarayonining samaradorligini kuchayti-
rishga xizmat qilmoqda. Ta’lim sifatini oshirish va xorijning yetakchi universitetlari bilan hamkorlikni rivojlantirish 
maqsadida kadrlar tayyorlash sohasida xalqaro hamkorlik kengaytirildi. Shuningdek, mamlakatning yetakchi 
oliy ta’lim muassasalariga o‘quv dasturlarini mustaqil ishlab chiqish hamda qabul kvotalarini belgilash vako-
latining berilishi ularning akademik mustaqilligi va moliyaviy boshqaruv samaradorligini yanada oshirmoqda. 

Davlat taraqqiyotini ta’minlash, mamlakatda ta’lim sifatini yuksaltirish, talabalarni zamonaviy ta’lim vosi-
talari va resurslari bilan ta’minlash, shuningdek, ta’limning barcha bosqichlarida ularni qo‘llab-quvvatlashga 
qaratilgan innovatsion yondashuvlarning joriy etilishi inson kamoloti uchun qulay ta’lim muhitini yaratishga 
xizmat qilmoqda. Shu bilan birga, yuqori natijalarga erishishda pedagoglarning kasbiy mahorati, innovatsion 

salohiyati va fidoyiligini uzluksiz rivojlantirib borish muhim ahamiyat kasb etadi. Shu bois davlat tomonidan 
ta’lim tizimini modernizatsiya qilish, innovatsiyalarni qo‘llab-quvvatlash va raqobatbardosh kadrlar tayyorlashga 
alohida e’tibor qaratilmoqda. Ta’limni rivojlantirishning ustuvor yo‘nalishlari sifatida  uzluksiz ta’lim tizimini 
yanada takomillashtirish, sifatli ta’lim xizmatlari va imkoniyatlarini kengaytirish, mehnat bozorining zamonaviy 
ehtiyojlariga mos yuqori malakali kadrlar tayyorlash siyosatini izchil davom ettirish, shuningdek, ilmiy-tadqiqot 
faoliyatini rag‘batlantirish hamda ilmiy va innovatsion yutuqlarni amaliyotga joriy etishning samarali mexanizm-
larini yaratish belgilangan [1].

MAVZUGA OID ADABIYOTLAR SHARHI
O‘zbekiston Respublikasi Prezidentining, 20.04.2017-yildagi PQ-2909-son1 “Oliy ta’lim tizimini yanada 

rivojlantirish chora-tadbirlari to‘g‘risida”gi qaroriga muvofiq, xorijning yetakchi ilmiy-ta’lim muassasalari bilan 
istiqbolli hamkorlik aloqalarini rivojlantirish maqsadida Yevropaning nufuzli universitetlari bilan Yevropa Ittifo-
qining “Erasmus+” ta’lim dasturi doirasida hamkorlik ishlari amalga oshirilmoqda [2]. Mazkur hamkorlik doirasida 
yetakchi xorijiy oliy ta’lim muassasalari bilan ilmiy va innovatsion salohiyatni rivojlantirish, ilmiy stajirovkalarni 
tashkil etish, startap loyihalarni qo‘llab-quvvatlash tajribasini o‘rganish, yosh olimlarni xorijiy ilmiy markazlarga 
stajirovkaga yuborish hamda qo‘shma ilmiy loyihalarni amalga oshirish masalalariga alohida e’tibor qaratil
moqda.

Ta’limga zamonaviy yondashuv shaxsni har tomonlama rivojlantirish, mas’uliyatli fuqarolarni tarbiyalash 
hamda mustaqil fikrlaydigan va muammolarni tezkor hal qila oladigan insonlarni shakllantirishni nazarda tutadi. 
Jumladan, loyiha asosida o‘qitish talabalarga egallagan nazariy bilimlarini amaliyotda qo‘llash imkonini yaratib, 
o‘quv jarayonining mazmuni va samaradorligini oshiradi. Loyihalar individual yoki jamoaviy shaklda tashkil 
etilishi mumkin bo‘lib, ular hamkorlik, muloqot va tanqidiy fikrlash ko‘nikmalarini rivojlantirishga xizmat qiladi. 
Shu sababli o‘qituvchilar o‘quv jarayoniga tadqiqotchilik, ijodkorlik va tanqidiy fikrlash elementlarini integratsiya 
qilgan holda loyiha asosida o‘qitish uchun zarur pedagogik sharoitlarni yaratishlari muhimdir.

TADQIQOT METODOLOGIYASI
Integratsiyalashgan kurslar turli fan sohalarini o‘zaro bog‘lash orqali bilimlarni yaxlit holda o‘zlashtirish 

imkonini beruvchi zamonaviy yondashuvlardan biridir. Ushbu yondashuv talabalarda tizimli fikrlashni rivojlan-
tiradi hamda o‘rganilayotgan mavzular o‘rtasidagi uzviy bog‘liqlikni anglashga yordam beradi. Fanlar integrat-
siyasi, shuningdek, dars vaqtidan samarali foydalanish imkonini yaratadi, bu esa ayniqsa o‘quv yuklamasi 
cheklangan sharoitlarda muhim ahamiyatga ega. O‘yinga asoslangan ta’lim o‘quv jarayonini talabalar uchun 
qiziqarli, motivatsion va samarali tashkil etish imkonini beradi. O‘yinlardan asosiy o‘qitish metodi yoki bilimlarni 
mustahkamlash vositasi sifatida foydalanish mumkin. Mazkur yondashuv talabalarning ijodkorligi, tanqidiy 
fikrlashi, muloqot va ijtimoiy ko‘nikmalarini rivojlantirishga xizmat qiladi. Ta’lim jarayonida axborot-kommunikat-
siya texnologiyalaridan (AKT) foydalanish bilim olish uchun yangi imkoniyatlarni yaratadi. Zamonaviy texnologi-
yalar o‘quv materiallarini interaktiv shaklda taqdim etish, individual ta’lim trayektoriyasini tashkil etish hamda 
talabalarning raqamli savodxonligini rivojlantirishga xizmat qiladi. Biroq AKT an’anaviy o‘qitish metodlarini to‘liq 
almashtirmasdan, ularni samarali to‘ldiruvchi vosita sifatida qo‘llanishi maqsadga muvofiqdir. Kooperativ ta’lim 
talabalarning o‘zaro hamkorligiga asoslangan yondashuv bo‘lib, jamoada ishlash, boshqalarning fikrini tinglash 
va inobatga olish, mas’uliyatni taqsimlash hamda samarali muloqot olib borish kompetensiyalarini rivojlantiradi. 

Zamonaviy jamiyatda hamkorlik asosiy kompetensiyalardan biri hisoblanganligi sababli o‘qituvchilar 
talabalarning o‘zaro samarali hamkorligini tashkil etish uchun zarur pedagogik sharoitlarni yaratishlari lozim. 
Shunday qilib, ta’lim jarayonini tashkil etishning zamonaviy yondashuvlari talaba shaxsini har tomonlama 
rivojlantirishga qaratilgan o‘zaro bog‘liq metod va texnologiyalar tizimini tashkil etadi. Ushbu yondashuvlarni 
amaliyotga joriy etish pedagoglardan nafaqat yuqori kasbiy bilim va ko‘nikmalarni, balki uzluksiz kasbiy rivoj
lanish va yangi sharoitlarga moslashishga tayyor bo‘lishni ham talab etadi. Ta’lim muassasalari tomonidan 
pedagoglarning innovatsion tashabbuslarini qo‘llab-quvvatlash hamda zamonaviy pedagogik texnologiyalarni 
amaliyotga joriy etish uchun zarur shart-sharoitlarni yaratish muhim hisoblanadi. Ana shundagina talabalarda 
kelajakdagi kasbiy faoliyati va hayoti uchun zarur bo‘lgan tayanch kompetensiyalarni muvaffaqiyatli shakllan-
tirish mumkin. Bugungi kunda jamiyat taraqqiyoti ta’lim muassasalarining maqsad va vazifalariga yangicha 
yondashuvni talab qilmoqda. 

Ta’lim nafaqat bilim berish, balki shaxsning intellektual, ma’naviy va kasbiy salohiyatini uzluksiz rivojlanti
rish jarayoniga aylanishi zarur. Shu nuqtai nazardan, ta’lim shaxsning o‘z imkoniyatlarini ro‘yobga chiqarishi, 
qadriyatlarini shakllantirishi va hayotiy maqsadlariga erishishiga xizmat qiluvchi muhim omil sifatida qaraladi. 
Avvallari ta’lim jarayonida asosiy e’tibor talabaning o‘zlashtirgan bilim hajmiga qaratilgan bo‘lsa, bugungi kunda 

1	 https://lex.uz/uz/docs/-3171590 

uning mustaqil fikrlashi, muammolarni hal eta olishi va ijodiy yondashuvni namoyon etishi ustuvor ahamiyat 
kasb etmoqda. Shu bois yangi g‘oyalar, innovatsion pedagogik texnologiyalar hamda pedagoglar, olimlar, 
ota-onalar va talabalarning o‘zaro hamkorligisiz ta’lim tizimini samarali modernizatsiya qilish mumkin emas. 
Bugungi kunda asosiy masalalardan biri zamonaviy pedagogik yondashuvlarni amaliyotga tatbiq eta oladigan, 
loyiha faoliyatini tashkil qiladigan, ijodiy darslarni loyihalashtiradigan va bilimlarni shunchaki uzatish emas, balki 
talaba shaxsini rivojlantirishga yo‘naltirilgan o‘qituvchilarni tayyorlash hisoblanadi. Shu munosabat bilan o‘qi
tuvchining roli ham o‘zgarmoqda: u axborot uzatuvchidan ta’lim jarayonini samarali boshqaruvchi fasilitator va 
menejerga aylanmoqda. O‘z navbatida, talaba ham passiv bilim oluvchidan faol ta’lim sub’yekti, o‘qituvchining 
hamkori va ta’lim jarayonining faol ishtirokchisiga aylanmoqda.

TAHLIL VA NATIJALAR
Faoliyatga asoslangan ta’limda talaba o‘quv topshiriqlarini mustaqil bajaradi, o‘qituvchi esa ularning bajar-

ilish jarayonini kuzatadi, tahlil qiladi va natijalarni baholaydi. Mazkur yondashuvda bilimlarni tayyor holda berish 
emas, balki talabaning faol ishtiroki orqali bilimlarni egallashi asosiy maqsad hisoblanadi. Bugungi kunda 
zamonaviy ta’lim tizimida samarali faoliyat yuritish uchun o‘qituvchi quyidagi yo‘nalishlar bo‘yicha yetarli bilim 
va ko‘nikmalarga ega bo‘lishi zarur:

•	 boshqaruv asoslarini bilishi; pedagogik va psixologik bilimlarga ega bo‘lishi, talaba shaxsini tushunishi va 
uning individual xususiyatlarini hisobga olishi;

•	 iqtisodiy jarayonlarni tushunishi hamda mehnat bozori ehtiyojlariga mos kadrlar tayyorlash talablarini 
anglashi;

•	 axborot-kommunikatsiya texnologiyalaridan, jumladan, shaxsiy kompyuterdan samarali foydalana olishi;

•	 o‘z mutaxassislik fanini mukammal bilishi, an’anaviy va innovatsion pedagogik metodlar, texnologiyalar 
hamda ta’limni tashkil etish shakllarini puxta egallashi.

Ta’limga zamonaviy yondashuv shaxsni har tomonlama rivojlantirish, mas’uliyatli fuqarolarni tarbiyalash 
va muammolarni mustaqil hamda tezkor hal qila oladigan insonlarni shakllantirishga qaratilgan. Shu nuqtai 
nazardan zamonaviy ta’lim mazmuniga quyidagi talablar qo‘yiladi: Ta’lim mazmuni jamiyatning iqtisodiy va 
ijtimoiy taraqqiyotini ta’minlash, shaxsning o‘z taqdirini mustaqil belgilashi, o‘zini o‘zi anglashi va rivojlantirishi 
uchun zarur sharoitlarni yaratishi, shuningdek, qonun ustuvorligi, demokratik boshqaruv va ijtimoiy taraqqiyotni 
mustahkamlashga xizmat qilishi lozim. Ta’lim mazmuni quyidagilarni ta’minlashi zarur:
•	 shaxs va jamiyat uchun umumiy hamda kasbiy madaniyatning yuqori darajasini shakllantirish;
•	 talabada zamonaviy fan taraqqiyoti darajasiga mos ilmiy dunyoqarashni rivojlantirish;
•	 shaxsning ma’naviy-axloqiy kamolotini ta’minlash;
•	 milliy va jahon madaniyati bilan integratsiyalashuvni rivojlantirish.

Shu munosabat bilan ta’lim jarayonini tashkil etishning zamonaviy yondashuvlari quyidagilardan iborat. 
Talabaga yo‘naltirilgan yondashuv.  Ushbu yondashuvning asosiy maqsadi talabaning individual imkoniyat-
lari va qobiliyatlarini to‘liq rivojlantirish uchun qulay pedagogik sharoit yaratishdan iborat. Bunda talaba ta’lim 
jarayonining markaziy subyekti hisoblanadi. O‘qituvchi esa axborot manbai va nazoratchi rolidan ko‘ra ko‘proq 
maslahatchi, diagnost va fasilitator vazifasini bajaradi.

Interfaol yondashuv. Mazkur yondashuv quyidagi usullarni o‘z ichiga oladi:
•	 ijodiy topshiriqlar;
•	 kichik guruhlarda ishlash;
•	 ta’limiy o‘yinlar (rolli, biznes va didaktik o‘yinlar);
•	 jamoa resurslaridan foydalanish (mutaxassislarni jalb etish, ekskursiyalar tashkil etish);
•	 ijtimoiy loyihalar va sinfdan tashqari ta’lim shakllari (tanlovlar, spektakllar, ko‘rgazmalar, filmlar va bosh-

qalar);
•	 faollashtiruvchi mashqlar;
•	 interfaol ma’ruzalar hamda video va audio materiallar asosida ishlash;
•	 munozarali masalalarni muhokama qilish (“Fikrlar shkalasi” metodi);
•	 muammolarni hal etish (“Qaror daraxti” metodi).

Rivojlantiruvchi ta’lim. Mazkur yondashuvda ilmiy tushunchalar tizimi ta’lim mazmunining asosini tashkil 
etadi. Bilim, ko‘nikma va malakalarni egallash yakuniy maqsad emas, balki shaxsni har tomonlama rivojlanti-
rish vositasi hisoblanadi. Natijada talabaning tafakkuri konkret-obrazli fikrlashdan mavhum-mantiqiy va nazariy 
tafakkur darajasiga ko‘tariladi.

Texnologik yondashuv. Ushbu yondashuvda o‘quv jarayoni oldindan aniq rejalashtirilgan, bosqichma-
bosqich tashkil etilgan hamda kutilayotgan natijalari oldindan belgilangan pedagogik texnologiyalar asosida 
amalga oshiriladi. 

Kompetensiyaga asoslangan yondashuv.  Bu yondashuv ta’lim maqsadlarini belgilash, mazmunini 
tanlash, o‘quv jarayonini tashkil etish va ta’lim natijalarini baholashning zamonaviy tamoyillariga asoslanadi. 
Asosiy e’tibor bilimdan ko‘ra kompetensiyalarni shakllantirishga qaratiladi.

Kommunikativ yondashuv. Mazkur yondashuvda o‘quv jarayoni muloqot faoliyati asosida tashkil etiladi. 
Talabalar real yoki shartli vaziyatlarda muammolarni hal qilish orqali nutqiy faoliyatni rivojlantiradilar. Bunda 
talabaning individual psixologik, yosh va milliy xususiyatlari, qiziqishlari hamda ehtiyojlari hisobga olinadi.

Loyiha usuli.  Loyiha usulining asosiy maqsadi talabalarni turli fan sohalaridagi bilimlarni integratsi-
yalashni talab qiladigan amaliy vazifalarni mustaqil hal qilishga o‘rgatishdan iborat. Ushbu jarayonda o‘qituv
chi ishlab chiquvchi, muvofiqlashtiruvchi, ekspert va maslahatchi sifatida faoliyat yuritadi. O‘yinga asoslangan 
yondashuv. O‘yinga asoslangan ta’lim bilim, ko‘nikma va malakalarni simulyatsion vaziyatlar orqali egallash 
imkonini beradi. Didaktik o‘yinlar ayniqsa bilimlarni mustahkamlash, ko‘nikmalarni rivojlantirish va ta’lim nati-
jalarini baholashda yuqori samaradorlikka ega.

Muammoga asoslangan yondashuv. Mazkur yondashuv talabalarda mustaqil fikrlash va muammolarni 
hal qilish kompetensiyalarini rivojlantirishga xizmat qiladi. Muammoli vaziyatlar orqali talabalar hayotiy va kasbiy 
faoliyatda uchraydigan masalalarni tahlil qilish hamda samarali yechim topishga o‘rganadilar.

Dasturlashtirilgan ta’lim.  Dasturlashtirilgan ta’lim kompyuter texnologiyalari va masofaviy ta’lim vosi-
talaridan foydalanishga asoslanadi. Talaba maxsus ishlab chiqilgan o‘quv dasturi asosida bilimlarni bosqich-
ma-bosqich egallaydi, o‘qituvchi esa uning o‘zlashtirish darajasini nazorat qiladi va zarurat tug‘ilganda o‘quv 
jarayoniga tuzatishlar kiritadi.

Tadqiqotchilik yondashuvi. Ushbu yondashuv talabalarning yangi bilimlarni mustaqil izlash, ilmiy-tad-
qiqot olib borish, muammolarni tahlil qilish va yangi g‘oyalarni ilgari surish kompetensiyalarini rivojlantirishga 
xizmat qiladi. Bunda o‘qituvchi va talabaning faoliyati yangi bilimlar, harakat usullari va shaxsiy tajribani birga-
likda yaratishga yo‘naltiriladi.

XULOSA
Ta’lim jarayonini tashkil etishning zamonaviy yondashuvlarini tahlil qilish shuni ko‘rsatadiki, ularning 

barchasi talabaning mustaqil bilim olishi, shaxs sifatida erkin rivojlanishi, tanqidiy va ijodiy fikrlashi hamda 
muammolarni mustaqil hal qilish kompetensiyalarini shakllantirishga qaratilgan. Zamonaviy ta’lim sharoitida 
o‘qituvchining vazifasi ham tubdan o‘zgarmoqda. Endilikda u nafaqat bilim beruvchi, balki ta’lim jarayonini 
tashkil etuvchi, boshqaruvchi, yo‘naltiruvchi va motivatsiya beruvchi mutaxassis sifatida faoliyat yuritadi. Shu 
bilan birga, talaba ta’lim jarayonining faol ishtirokchisiga aylanib, o‘z bilimini mustaqil ravishda egallash, tahlil 
qilish va amaliyotga tatbiq etish imkoniyatiga ega bo‘ladi. Shuningdek, zamonaviy pedagogik yondashuvlar 
o‘qituvchiga har bir talabaning individual qobiliyati, ehtiyoji va qiziqishini hisobga olgan holda differensial ta’limni 
tashkil etish imkonini beradi. Bu esa bugungi zamonaviy jamiyatning ta’lim sifatiga qo‘yayotgan talablarini to‘liq 
qondirishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

